
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒍᓱᑉᐳᑦ ᕕᐊᓐ 
ᖃᐅᔨᓴᕐᓂᒥᒃ ᓯᕗᓕᕐᑎᓗᒍ ᑐᓴᕐᑎᓯᒍᑎᓕᐊᕕᓂᕐᓂᒃ 

 
October 2, 2019 – ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᖃᐅᔨᒪᔭᐅᖁᔨᕗᑦ ᐅᐱᒍᓱᓐᓂᕋᒥᒃ 
ᑐᓴᕐᑎᓯᒍᑎᓕᐊᕕᓂᖏᓐᓂᒃ ᓇᐅᓕᒫᓂᒃ ᑭᓪᓕᓯᓂᐊᕐᑏᑦ ᖃᓄᐃᓕᖓᐅᑎᓂᕆᓲᖏᑦ ᓄᓇᓕᑐᙯᑦ 
ᐊᒻᒪᓗ ᓇᐅᓕᒫᓂᒃ ᐱᒍᑦᔨᕖᑦ ᑯᐯᒃᒥ ᐱᓪᓗᒋᑦ (CERP). ᑖᑦᓱᒪ ᑐᓴᕐᑎᓯᒍᑎᐅᑉ 
ᐅᖃᐅᓯᕐᑕᖏᑦ ᐊᐅᓚᑦᔭᕆᐊᖁᔨᒍᑎᑕᖏᓪᓗ ᖃᓄᐃᖕᖏᓯᐊᕆᐊᖃᕐᓂᒧᑦ ᐱᒍᑦᔨᐅᑎᓅᓕᖓᔪᑦ, 
ᐃᓄᓕᕆᓂᕐᒧᓗ ᐱᒍᑦᔨᐅᑎᓄᑦ ᐊᒻᒪᓗ ᐅᕕᒐᕐᑐᐃᑦ ᓴᐳᒻᒥᔨᖏᑦᑕ ᐱᒍᑦᔨᐅᑎᖏᓐᓅᓕᖓᔪᑦ 
ᓄᐃᑦᓯᒍᑕᐅᒻᒪᑕ ᐃᓱᒫᓘᑎᐅᔪᓂᒃ ᐅᖃᐅᓯᕆᓯᒪᔭᖏᓐᓂᒃ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
ᓇᐅᓕᒫᓂᒃ ᑭᓪᓕᓯᓂᐊᕐᓂᖃᕐᑎᓗᒍ.     
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑐᖕᖓᓱᑦᑎᓯᓚᐅᔪᕗᑦ ᓇᐅᓕᒫᓂᒃ ᑭᓪᓕᓯᓂᐊᕐᑎᓂᒃ 
ᖃᓄᐃᓕᖓᐅᑎᓂᕆᓲᖏᑦ ᓄᓇᓕᑐᙯᑦ ᐊᒻᒪᓗ ᓇᐅᓕᒫᓂᒃ ᐱᒍᑦᔨᕖᑦ ᑯᐯᒃᒥ ᐱᓪᓗᒋᑦ 
(CERP) ᑎᓕᔭᐅᒪᐅᑎᖏᓐᓂᒃ ᐱᓇᓱᖃᑎᖃᑦᓯᐊᓱᑎᓪᓗ ᐱᖁᔭᓕᕆᔨᖏᓐᓂᒃ ᑭᓪᓕᓯᐊᕐᑏᑦ. 
ᐊᒥᓱᕕᑦᓱᑎᒃ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᖃᐅᓯᖃᖃᑦᑕᓱᑎᒃ 
ᑐᓴᕐᑎᓯᒍᑎᒋᖃᑦᑕᓱᒋᓪᓗ ᓇᐅᓕᒫᓂᒃ ᑭᓪᓕᓯᓂᐊᕐᑎᓂᒃ ᖃᓄᐃᓕᖓᐅᑎᓂᕆᓲᖏᑦ ᓄᓇᓕᑐᙯᑦ 
ᐊᒻᒪᓗ ᓇᐅᓕᒫᓂᒃ ᐱᒍᑦᔨᕕᖏᑦᑕ ᑯᐯᒃᒥ ᐱᓪᓗᒋᑦ (CERP) ᐃᓄᐃᑦ ᐊᑐᕐᑏᑦ 
ᐊᑦᔨᒌᖕᖏᑑᑎᑕᐅᓂᕆᓲᖏᓐᓂᒃ ᐱᓇᓱᑦᑏᓘᓐᓃᑦ ᓄᓇᕕᒻᒥ ᖃᓄᐃᖕᖏᓯᐊᕐᓂᓕᕆᓂᕐᒧᑦ 
ᐃᓄᓕᕆᓂᕐᒧᓗ ᐱᓇᓱᖃᑎᒌᕝᕕᐅᔪᓂ. ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
ᐅᓐᓂᑑᑎᓕᐅᕐᓯᒪᓚᐅᔪᒋᕗᑦ ᐊᒥᓱᓂᒃ ᑐᓴᕐᑎᓯᒍᑎᓃᑦᑐᓂᒃ ᒪᓂᓯᒪᔭᒥᓂᒃ ᕿᓪᓕᓯᓂᐊᕐᑐᓄᑦ 
ᑰᑦᔪᐊᒦᑦᑎᓗᒋᑦ. ᑌᒃᑯᐊ ᐅᓐᓂᑑᑎᓕᐊᕆᓯᒪᔭᖏᑦ ᑐᑭᐊᒎᑦᓯᐊᑐᑦ ᑐᓴᕐᑎᓯᒍᑎᓕᐊᕕᓂᖏᑦᑕ 
ᓇᐅᓕᒫᓂᒃ ᑭᓪᓕᓯᓂᐊᕐᑏᑦ ᖃᓄᐃᓕᖓᐅᑎᓂᕆᓲᖏᑦ ᓄᓇᓕᑐᙯᑦ ᐊᒻᒪᓗ ᓇᐅᓕᒫᓂᒃ 
ᐱᒍᑦᔨᕖᑦ ᑯᐯᒃᒥ ᐱᓪᓗᒋᑦ (CERP)        
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒋᔭᖃᕆᕗᑦ ᑭᖑᓂᖓᒍᑦ ᖃᓄᐃᓕᖓᓕᕐᒪᖔᑕ 
ᖃᐅᔨᒋᐊᕐᑕᐅᓯᒪᓂᖏᓐᓂᒃ ᑐᓴᕐᑎᓯᒍᑎᐅᑉ, ᑯᐯᒃᒥ ᐅᓐᓂᓗᕝᕕᒪᕆᐅᑉ 
ᑲᒪᒋᔭᑦᓴᑖᕆᓯᒪᔭᖏᓐᓂᒃ, ᐃᓕᒃᑰᑐᒥᒃ ᐱᓇᓱᕝᕕᖃᕐᓱᓂ ᑲᒪᒍᓐᓇᓱᓂ ᓄᓇᕕᒻᒦᑐᓂᒃ 
ᐱᒍᓐᓇᐅᑎᖏᑦ ᓄᓇᕕᒻᒥᐅᑦ ᓲᓱᒋᔭᐅᑦᓯᐊᖁᑦᓱᒋᑦ. 
 
ᒥᓂ ᑯᔩ, ᑲᒪᔨᒻᒪᕆ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᓪᓚᕕᖓᓂᒃ, ᐅᖃᕐᑐᕕᓂᖅ ᐃᒫᒃ 
"ᑐᓴᕐᑎᓯᒍᑎᓕᐊᕕᓂᖏᑦᑕ ᓇᐅᓕᒫᓂᒃ ᑭᓪᓕᓯᓂᐊᕐᑏᑦ ᖃᓄᐃᓕᖓᐅᑎᓂᕆᓲᖏᑦ ᓄᓇᓕᑐᙯᑦ 
ᐊᒻᒪᓗ ᓇᐅᓕᒫᓂᒃ ᐱᒍᑦᔨᕖᑦ ᑯᐯᒃᒥ ᐱᓪᓗᒋᑦ (CERP) ᐃᓕᑕᕆᔭᖃᕐᓯᒪᓂᖏᓐᓂᒃ 
ᐱᒻᒪᕆᐅᒋᐊᖓᓂᒃ ᐊᓯᑦᔨᑐᐃᒋᐊᕐᓯᒪᓂᑦᑕ ᐊᕐᕌᒍᓂ ᐊᒥᓲᓕᕐᑐᓂ ᓄᓇᕕᒻᒥ 
ᖃᓄᐃᖕᖏᓯᐊᕐᓂᓕᕆᓂᕐᒧᑦ ᐃᓄᓕᕆᓂᕐᒧᓗ ᐱᓇᓱᖃᑎᒌᕝᕕᐅᔪᓂ, ᐱᒍᑦᔭᐅᓯᐊᖁᑦᓱᒋᑦ 
ᓄᓇᕕᒻᒥᐅᑦ ᑭᖕᖒᒪᒋᔭᒥᓂᒃ." ᐅᖃᕐᓱᓂᓗ "ᑯᐯᒃᑯᑦ ᑲᕙᒪᖓᓄᑦ ᑭᐅᔭᐅᑦᓯᐊᕈᒪᕗᒍᑦ 
ᑐᓴᕐᑎᓯᒍᑎᐅᑉ ᐊᐅᓚᑦᔭᕆᐊᖁᔨᒍᑎᑕᖏᓐᓂᒃ, ᐃᓚᐅᑦᓯᐊᑎᓪᓗᑕ ᐋᕐᕿᓱᕐᑕᖏᓐᓄᑦ 
ᐊᑐᓕᕐᑎᑕᖏᓐᓄᓗ."   

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᒥᖕᖑᑐᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᐃᓗᓯᓕᕆᓂᕐᒧᑦᓕᖓᔪᓂᑦ ᐱᒍᑦᔨᒍᑎᓂᑦ ᐃᓄᖁᑎᒥᓄᑦ 14ᓂᑦ 
ᓄᓇᓕᓐᓃᑐᓂᑦ ᓄᓇᖁᑎᖓᓂ ᑯᐯᒃ 55 ᐃᑰᑕᖓᑕ ᑕᕐᕋᖓᓂᑦᑐᓂᑦ. 

